
ˈA jre dɛlɛ kä ‒gʋ pamɛɛa ‒gba 
bäaˈ ˈkpafëë?

(Savez-vous pourquoi le Varan à des tâches 
sur son corps?)

Tagbö ˈdoo ‒gu kä ˈɔa ˈŋlëkayria.   
‒Maa ‒moloo ma ji, ɔma ˈdaa ˈɔmä ˈɔɔn kä nɩ, 
ˈɔnyɩ blara blara ‒a.  ‒Maa ‒jäsɩ ˈɔ ‒gbalaaˈ 
ˈɔɔn nɩ:  «ˈInyɩ ˈlɩ ‒a kla.  ˈNa ˈjʋlɔ ‒nëmäaˈ kä 
nɩ, ˈnyaa ‒mɩ ˈɔɔn ‒nyɩa.  ‒Mää ˈdʋ ‒nëmä 
ˈɔɔn ˈdʋ.  ‒Maa ama jä, ‒mɔ nëmä ‒wälɩ 
ˈtroro ˈmɔɔ nëmä ˈklɩ ˈtroro.»  ˈKä ˈia në nyɔɔlɔ 
fɔ. ‒Wälɩ ˈü kʋ.  Nyɔɔlɔ ˈmäaˈ ˈjʋlɔ kä ˈɔnyɩ ˈlɩ 
‒a bä.  

Nyɔklɔ ˈdoo nya ‒gbala ˈɔa ˈYio:  «ˈNa 
ˈYio, ˈŋlëkayrialɔ bäaˈ ‒nyɛɛ, ˈɔa ‒gʋ ˈn mö.» 

ˈƆa ˈYio ‒ma:  «Ima ˈdaa ˈŋlʋʋlɔ bäaˈ 
‒nyɛɛ, ‒nyɩ we ˈmɩ; ˈnyɩ ˈnyie.»  

‒Jää ˈjʋ sɔwʋ ɔ mi.  ˈƆ miaˈ, ˈɔ ˈtɔaˈ nɩ, 
ˈɔ ‒ma: «ˈNa tʋ ‒na ˈŋlëkayriaa ‒gʋ ˈn ji.»  

ˈNɩnɩa nɩ, ‒jria ˈjʋa tʋ we ‒suwla.  

Nyɔklɔ ‒ma:  «ˈNa tʋ ‒na ˈjʋa ‒gʋ ˈn ji.»  

ˈJʋa tʋ ˈpaa wii ɔ:  «ˈNa ˈjʋ, ˈi kä ˈmɩ 
ˈtʋ.  ˈNyɩ ˈdaa a bɩa nyɔɔ ‒nyɩ ˈmɩ ‒dudue ˈdee 
‒kätɩ.  ‒Maa ‒srɩlɩ ˈmäaˈ jä, ˈɔɔ nëmä ‒wälɩ 
ˈtroro.»  

ˈJʋ ma:  «ˈI kä ˈmɩ ˈtʋ.»  ‒Jriaa ˈfɩɔ nya 
sɔwʋ ˈünya mi. 

ˈNɩnɩa nɩ, ‒jää ˈjʋ ‒bɛ ˈɔa ˈŋlʋʋ mi.  
ˈImä jrüü ‒sikalɩ mi nɩ, ˈü ˈa nyɩbɛjʋ ‒gu.  ˈJʋa 
dɛbö ˈnyɛɛ ɔ, ˈü ˈa wii ja:  «ˈBa ‒gbala ˈana 
ŋʋta ‒maa ˈɔa ŋʋta kpaköa fugba ˈsa amɩ 
ˈku ‒gälɩ braasrɩɩ.»  ˈNɩnɩa nɩ, ˈcasɩ ‒kanyɩ 
nyɔklɔlɔ ‒gba ‒a bä.  ˈŊlʋʋ ‒gblara bei ˈkä.  ˈƆ 
ˈwuö dʋɔ ‒bɛ tʋ.  

ˈImä jrüü ˈsɔɔ bä, ˈüa nyüü blɔ:  «Ji 
‒maa ‒na ŋʋta ‒kanyɩ ˈlɩ ‒a bä.  ‒Mɔ a ‒glaa 
amä ˈɔɔn ‒tʋ.  ˈAiɛ a ji ‒na ˈklʋɛɛ.»  

«ˈI ˈna! ‒Mää ‒gbʋʋ ‒a ˈsɩrɩ ˈmäɩaˈ jä, 
ˈn jre ˈiin.  ‒Bɛ ˈna ˈŋlʋʋ käaˈ ˈmɩ ˈtʋ le! ‒Asɩ 
ˈnyaa nʋ le?»  

ˈƆ nëmäaˈ mi nɩ, ˈɔ fa ˈnʋa ‒tapɛ.  ˈƆ 
‒ma: «Ama mi, ˈmä ˈna ŋʋtʋ ˈnʋ ‒nyɩ.»  

ˈNɩnɩa nɩ, ‒jää ˈɔɔ ‒bɛ ˈɔa ˈŋlʋʋ ˈnyɛ 
nyɛ... ˈünya ˈmɩmrɛ ˈnyʋfɔ ˈlɩ.  ˈƆ ‒ma:  «ˈNa 
ˈŋlʋʋ, ˈmɔɔ jö ‒a pala ˈklʋa ‒gba.»  ˈƆnya pösö 
ˈnʋ, ˈɔnya pala ˈklʋa ‒gba.  ‒Jɔɔ miaˈ ‒jɔɔ 
‒gbɛ Pamɛɛ ‒gälɩ.  Pamɛɛ ‒ma:  «‒Awɛɛ! ˈNa 
nyɔɔ ‒na ˈnʋlʋ ‒pösöaˈ ˈnyʋfɔ mlɩ, ja ˈmɩ ˈuun 
‒a ˈmla.  ‒Maa ‒wusulu ˈblaaaˈ ˈmɩ ˈü nɩnɩa 
ama ˈmla ˈnʋ ˈnyaa ˈpʋa.» 

«ˈMɔɔ nyɔɔlɔ nëmäaˈ jä, ˈɔ faaˈ ˈna ŋʋtʋ 
ˈnʋ, ‒bɛ ˈümäaˈ ˈmlaa, ˈü ˈmäaˈ ‒trɔ nɩ...»  

Pamɛɛ ‒ma:  «ˈIa ni ˈnyɩ wii ‒a bä.  Mi 
‒a ja ˈmɩ ˈuun.»  ˈƆnya fa ˈɛmɩ ˈuun.  Pamɛɛ 
nya ˈmla ˈnʋa ˈfɩɔ.  ˈƐ ‒ma:  «Mi.»  Nyɔɔlɔ miaˈ 
ˈɔ tɔaˈ bätä nɩ, ˈü nyrɔsɔ ‒golu.  ˈIɛ ˈɔ ‒kaamla 
ji ‒bɛ ˈku ˈmä nyüü ˈklɩ ˈprere le? 

‒Mölöö ‒ma:  «Nyɔɔlɔ amäaˈ ‒pɩ ˈbla 
nɩ, ˈanyɩ ˈjä ˈɔa nyatɛrɩ ‒a? ˈKua ˈpi, ‒srɩ ma 
‒gbakä, ˈunya ‒träräa.» ˈKu ‒gba ˈü ˈprere ‒o.

ˈNɩnɩa nɩ, ‒gbia kaaˈ, ˈüa ˈfɩɔ ˈmʋmɔa 

nɩ,  Pamɛɛlɛ nya ji ˈɛnya ˈbalɩ ‒kɩtaalä piaˈ 
ŋʋtalɔ jäaˈ a ‒gälɩ.  ˈƐnya fa ˈään.

‒Srɩaˈ ɔ pa.  «‒A ˈjää ŋʋta le?»  ‒Bɛ 
‒fätä ˈnyüglö ‒plɩɩ ˈüa bätë ‒gba.  ‒Jää 
‒fätäläa ˈwli Pamɛɛ ˈjraa.  ˈƐnya be bätä ‒gälɩ 
ˈklɩ.  ˈƐ ˈpa ‒kɩtaa ‒gälɩ.  ˈƐ ‒ma:  «ˈBa ˈnyüglö 
‒a ˈjä! ˈMɔɔ ˈpiaˈ, ‒jä ˈmɔɔ bä cɛrɩ ɔ ˈpaa wii.  
Nyɔsʋa nɩnɩa ˈü ˈnɩ ‒träärä jäjänyɔɔ ˈlɩbänyɔɔ 
‒a.  ˈBa ˈcɛrɛ ˈjɔlɔ ‒wälɩ.  ˈBa ‒tʋ ˈna ˈdoo.»   

ˈÜ ‒ma:  «‒Jää ˈɔa ˈmʋgbɛ bä cɛrɩ.   
‒Mɔ ˈplɛɛ ˈmä ‒plɩ ˈɔa wii ˈba le? a fa ˈɔɔn amä 
ˈɔɔn ‒tʋ.»  ˈÜnya ˈcɛrɛ kä nyɔklɔlɔ ‒wälɩ.  

ˈƆ miaˈ ˈɔa bätä ˈɔ ˈtɔaˈ nɩ, ‒kɩtaalä ‒jää 
Pamɛɛ ja.  «ˈNa nyɔɔ, ‒nya kä ˈmɩ ˈpʋɔ, ˈaiɛ ˈn 
ˈpʋɔ ‒mɩ.  ‒Maa, ‒jää ‒na ‒kɩtaa.»  

ˈIibä: «‒Mɔ ˈnëmäaˈ ˈtrɛɛ nɩ, ‒mɔ 
ˈtrɛɛ ˈmɩɩ!  ‒Plɩ ˈlɩ ‒baaˈ ˈmɩ, ˈpʋɔ ‒pʋɔ ˈmɩ.  
‒Kɩtaalä, ˈaä ˈn ‒gbegbre ‒mɩ ‒gälɩ.»  

ˈAma ˈjä Pamɛɛa ‒gba ma ˈcɩtrɛ, ˈa 
‒kɩtaalä bä ˈɛa ‒gba.

Communiquez-nous tout problème que 
vous rencontrerez! Vous nous aidez ainsi à 

améliorer lˈorthographe Bakwé.  Merci de votre 
collaboration.

